
క. పదియాఱువేలునూర్వురు, మదవతులందును విచిత్రమంజులరతిసం

     పద మెఱసె నమ్ముకుందుఁడు, మదివారును వద్భుతైకమగ్నత నలరన్.274

క. అందఱు హరిదెసఁ బ్రణయ, స్యందిమనోజ్ఞలును లబ్ధసంతానలు నై

     నందించిరి హరిమహిమల, చందము నజునకును బొగడ శక్యమె బుద్ధిన్.
275

తే. అని పరీక్షిత్తనూజున కతులబుద్ధి, యుతుఁడు సాత్యవతేయశిష్యుఁడు ప్రియమున

     వాసుదేవమాహాత్మ్యవిలాసభంగు, లెఱుఁగఁ జెప్పిన కథయెల్ల నింపు మిగుల.
276

శా. వీరశ్రీ సహకారిదక్షిణభుజావిస్ఫూర్జితాలంక్రియా

     సైరంధ్రీవ్రతశాలిఖడ్గలతికాసంభావ్యభవ్యోద్యమ

     స్వైరాకృష్టవిరోధిపార్థివరమాసర్వస్వనిర్వంచక

     స్మేరాంతఃకరణానుపాలితజగన్మిత్రాయతోద్యద్గుణా.
277

క. పండితగోపవిమతవే, దండదళనచండఖడ్గదండధరిత్రీ

     మండలమహాప్రియానయ, మండలికరగండభువనమండనమహిమా.
278

మాలిని. స్మరవిగమితకాంతామాన మానా[1]ద్యగణ్యా

     శరవిగళితశత్రుత్సాహ సాహాయ్యసిద్ధా

     కరవిలసితదానాకల్పకల్పప్రతిష్ఠా

     దరవిరహితచేతోధర్మధర్మార్థజన్మా.
279

గద్యము. ఇది శ్రీశంకరస్వామిసంయమీశ్వరచరణసరోరుహధ్యానానందసౌందర్య

     ధుర్య శ్రీసూర్యనారాయణసుకవిసంభవ శంభుదాసలక్షణాభిధేయ యెఱ్ఱయ

     నామధేయప్రణీతం బైన హరివంశంబున నుత్తరభాగంబునందుఁ జతుర్థా

     శ్వాసము.

